
	           BOSNA I HERCEGOVINA
Agencija za zaštitu ličnih/osobnih podataka u Bosni i Hercegovini
S a r a j e v o
	[image: image1.png]



	БОСНА И ХЕРЦЕГОВИНА
Агенција за заштиту личних података 

у Босни и Херцеговини

С а р а ј е в о


Sarajevo, 16.10.2017.
SAOPĆENJE ZA JAVNOST

Agencija za zaštitu ličnih podataka u Bosni i Hercegovini započinje projekat edukacije djece o zaštiti ličnih podataka i privatnosti na Internetu

U sklopu aktivnosti jačanja svijesti javnosti o zaštiti ličnih podataka i privatnosti, Agencija za zaštitu ličnih podataka u BiH 16.10.2017. započinje projekat edukacije djece u osnovnim školama o zaštiti ličnih podataka i privatnosti na Internetu pod nazivom „Ne ostavljajte svoje tragove na Internetu“. Prva predavanja održaće se u osnovnim školama u Unsko-Sanskom kantonu. Cilj ovog Projekta će biti jačanje nivoa svijesti o važnosti zaštite ličnih podataka i privatnosti u digitalnom svijetu sa posebnim osvrtom na odgovornost korisnika društvenih mreža, te pridonošenje većoj sigurnosti djece na Internetu, posebno pri korištenju društvenih mreža. Neophodno je da se djeca bolje upoznaju sa načinom ostvarivanja i zaštitom svojih prava i interesa na Internetu.

Rapidnim rastom kompjuterske tehnologije, naročito razvojem i upotrebom Interneta, digitalni svijet postaje svojevrstan pandan stvarnom svijetu. Internet je praktično bez nadzora, a slabo poznavanje rizika i opasnosti koje vrebaju iza mnoštva informacija, slika, zanimljivih video priloga, društvenih mreža, dovodi do čestih povreda privatnosti putem digitalnih tehnologija, naročito kod mladih i djece kao najrizičnije kategorije stanovništva. Iz tog razloga neophodno je angažirati se na educiranju djece o metodama kako da zaštite lične podatke i svoju privatnost na Internetu. Radom na kompjuteru, djeca i mladi na zabavan i zanimljiv način uče o tome kako koristiti digitalnu tehnologiju, što može biti korisno u školskom učenju, ali i u slobodno vrijeme. Na taj način razvijaju pamćenje, metode učenja i vještine rješavanja problema, te stiču samopouzdanje i vlastite sposobnosti. Poticanje informatičke pismenosti dio je školskog programa. Za razliku od ostalih europskih zemalja, u BiH mnogo se manje radi po ovom pitanju, zbog čega ovaj Projekat smatramo izuzetno značajnim.

Projekat podrazumijeva držanje predavanja o zaštiti ličnih podataka i privatnosti na Internetu u odjeljenjima osnovnih škola u Bosni i Hercegovini koji po prvi put slušaju predmet Informatike. Predavanje će biti upotpunjeno zadacima za razmišljanje i zaključcima, te aktuelnim temama za diskusiju i biće stavljeno školama na raspolaganje. Predavanje se također preporučuje roditeljima i nastavnicima da bi bili u toku sa razvojem digitalnih tehnologija, te da bi mogli poduzeti sve predostrožnosti u cilju sigurnijeg korištenja Interneta. 

